
Id-delegazzjonijiet isibu fl-Anness il-konklużjonijiet tal-Kunsill dwar l-Iraq, adottati mill-Kunsill 

fit-3551 laqgħa tiegħu li saret fid-19 ta' Ġunju 2017. 

ANNESS 

KONKLUŻJONIJIET TAL-KUNSILL DWAR L-IRAQ 

Kunsill Affarijiet Barranin, 19 ta' Ġunju 2017 

 

1.  L-UE tesprimi l-apprezzament kbir tagħha lill-Gvern Iraqi tal-Prim Ministru al-Abadi u lill-
forzi tas-sigurtà Iraqin għall-progress sinifikanti li għamlu fil-kampanja militari kontra d-
Da'esh matul ix-xhur li għaddew. Dan il-progress wassal biex ħafna mid-distretti tal-belt ta' 
Mosul inħelsu, u dan kien ostaklu kbir biex id-Da'esh jingħeleb territorjalment fl-Iraq. L-UE 
tenfasizza l-kontribut li sar mill-Koalizzjoni Globali biex tappoġġa l-Gvern tal-Iraq b'rabta 
mal-kampanja kontra d-Da'esh u tibqa' impenjata b'mod sħiħ favur l-involviment 
komprensiv tal-Koalizzjoni Globali, inkluż fil-ġlieda kontra l-estremiżmu vjolenti u t-
terroriżmu f'konformità mad-dritt internazzjonali. L-UE tirrikonoxxi s-sagrifiċċji li saru 
mill-poplu Iraqi fil-kampanja biex jegħleb lid-Da'esh. L-UE tfaħħar l-isforzi li saru mill-
Gvern tal-Iraq biex jipproteġi lill-popolazzjoni ċivili matul il-kampanja militari u jistieden 
lill-forzi tas-sigurtà Iraqin biex, fil-kampanja militari, ikomplu jagħtu importanza ċentrali 
lill-protezzjoni tal-popolazzjoni ċivili kullimkien fl-Iraq. L-UE tikkundanna bis-sħiħ il-
brutalità kontinwa tad-Da'esh u l-ksur skandaluż min-naħa tiegħu tad-drittijiet tal-bniedem u 
tad-dritt umanitarju internazzjonali, inkluż l-attakki indiskriminati, il-qtil u l-vjolenza 
sesswali relatata mal-konflitt. L-UE hija wkoll inkwetata ħafna dwar l-allegazzjonijiet ta' 
abbużi u ta' ksur tad-drittijiet tal-bniedem imwettqa mill-forzi tal-Iraq. Hi tilqa' l-impenji li 
ttieħdu mill-Gvern Federali tal-Iraq u l-Gvern Reġjonali tal-Kurdistan biex l-allegazzjonijiet 
kollha jiġu investigati b'mod rapidu, u tistedinhom biex jiżguraw li dawk responsabbli 
jagħtu kont ta' għemilhom fi proċess trasparenti. 

2.  F'dan il-mument kritiku fl-istorja Iraqija, l-UE ttenni l-appoġġ sod tagħha favur l-unità, is-
sovranità u l-integrità territorjali tal-Iraq, u l-impenn sħiħ u attiv min-naħa tagħha sabiex tiġi 
ppreservata n-natura multietnika, multireliġjuża u multikonfessjonali tas-soċjetà Iraqija, 
inkluż il-protezzjoni tal-minoranzi tagħha. Sabiex jinkiseb l-objettiv li tinbena viżjoni 
komuni dwar il-futur tal-pajjiż, issa huwa essenzjali li l-Iraqin jibdew proċess inklużiv ta' 
rikonċiljazzjoni kemm fil-livell nazzjonali kif ukoll fil-livell lokali. L-UE tilqa' l-isforzi li 
saru mill-mexxejja politiċi Iraqin biex jippromwovu r-riforma politika u r-rikonċiljazzjoni u 
tħeġġeġ lill-partijiet kollha biex ikomplu jagħmlu progress favur ir-rikonċiljazzjoni 
nazzjonali fi spirtu ta' intendiment reċiproku u ta' kompromess. F'dan ir-rigward, l-appoġġ 
kontinwu u fit-tul min-naħa tal-komunità internazzjonali huwa ta' importanza vitali. Jenħtieġ 
ukoll li l-edukazzjoni li tippromwovi attitudni miftuħa fil-konfront tad-diversità, tiġi 
mħeġġa. 

 
3.  L-UE temmen li l-interess ġenerali tal-poplu Iraqi jinqeda bl-aħjar mod permezz ta' djalogu 

u kooperazzjoni, li jenħtieġ li jiġu evitati passi unilaterali, u li l-kwistjonijiet kollha pendenti 
għandhom jiġu riżolti billi jintlaħqu pożizzjonijiet konsenswali bbażati fuq l-applikazzjoni 
sħiħa tad-dispożizzjonijiet tal-Kostituzzjoni Iraqija. L-UE tappella lill-Gvern Federali tal-
Iraq u lill-Gvern Reġjonali tal-Kurdistan biex jikkonsolidaw il-kooperazzjoni ta' suċċess 
tagħhom b'rabta mas-sigurtà fil-kampanja biex jeħilsu lil Mosul u biex jinvolvu ruħhom fi 
djalogu kostruttiv b'rabta mal-kwistjonijiet kollha fl-ispettru politiku u ekonomiku, inkluż is-
suġġett kontroversjali tal-fruntieri interni. L-UE tħeġġeġ ukoll lill-partijiet kollha fir-Reġjun 
tal-Kurdistan tal-Iraq biex ifittxu bażi komuni u biex jerġgħu jistabbilixxu istituzzjonijiet 
demokratiċi li jaħdmu, inkluż billi jorganizzaw elezzjonijiet reġjonali. 

 
4.  L-UE temmen li huwa essenzjali għall-Gvern tal-Iraq li jagħmel progress tanġibbli b'rabta 

mar-riformi politiċi biex tkun tista' sseħħ rikonċiljazzjoni sħiħa fuq bażi nazzjonali bbażata 
fuq il-ġustizzja u s-sens ta' responsabbiltà, il-prinċipji ta' demokrazija li taħdem, l-istat tad-
dritt, ir-rispett għad-drittijiet tal-bniedem u l-involviment ġenwin min-naħa tas-soċjetà ċivili. 
L-UE tappella għall-implimentazzjoni rapida tal-Pjan ta' Azzjoni Nazzjonali Iraqi dwar in-
Nisa, il-Paċi u s-Sigurtà. L-UE tilqa' u tappoġġa l-isforzi favur ir-riforma min-naħa tal-
Gvern tal-Iraq u tistieden lill-politikanti Iraqin kollha li qed imexxu biex jagħtu prijorità lill-
interess nazzjonali u biex jappoġġaw lill-gvern, fl-isforzi tiegħu favur ir-riforma, ir-
rikonċiljazzjoni u l-istabbilizzazzjoni, inkluż, fil-perijodu li jwassal għall-elezzjonijiet 
parlamentari u provinċjali tas-sena d-dieħla, li jenħtieġ li jsiru b'mod trasparenti u li 
jikkonforma mal-istandards demokratiċi. Fil-proċessi kollha għandha tiġi żgurata l-
inklużjoni tan-nisa, iż-żgħażagħ u l-minoranzi. 

5.  L-UE tesprimi wkoll tħassib kbir min-naħa tagħha dwar is-sitwazzjoni umanitarja u 
tirrikonoxxi l-isforzi sinifikanti li saru mill-awtoritajiet Iraqin kollha, min-Nazzjonijiet Uniti 
u minn sħab internazzjonali oħra biex tingħata għajnuna u assistenza umanitarja lill-persuni 
spostati u affettwati mill-konflitt. L-UE ttenni l-importanza li l-partijiet fil-konflitt jiżguraw 
il-protezzjoni tal-popolazzjoni ċivili u jaderixxu mad-dritt internazzjonali, inkluż id-dritt 
umanitarju internazzjonali u l-liġijiet dwar id-drittijiet tal-bniedem, kemm matul kif ukoll, 
fejn japplika, wara t-twettiq ta' ostilitajiet. L-UE tissottolinja wkoll l-urġenza li jiġu żgurati 
aċċess umanitarju sigur u bla xkiel fl-oqsma kollha, protezzjoni tal-popolazzjoni ċivili li 
tkun qed taħrab mill-ġlied, kura medika ta' emerġenza li ssalva l-ħajjiet u evakwazzjoni tal-
persuni midruba fil-gwerra, u r-ritorn bla xkiel tal-persuni spostati internament ladarba dawn 
ikun jistgħu jerġgħu lura fi djarhom mingħajr periklu. Huwa meħtieġ appoġġ imsaħħaħ li 
jingħata skont il-ħtiġijiet speċifiċi tal-vittmi superstiti tal-vjolenza sesswali u sessista u tal-
vjolenza sesswali relatata mal-konflitt. Huwa essenzjali li l-awtoritajiet Iraqin kollha 
jiżguraw li l-proċeduri ta' investigazzjoni tas-sigurtà jikkonformaw kompletament mal-liġi 
nazzjonali u internazzjonali, u li tinżamm in-natura ċivili u umanitarja tal-kampijiet. Fid-
dawl tad-defiċit attwali fil-finanzjament fil-pjan ta' rispons umanitarju tan-Nazzjonijiet 
Uniti, l-UE tenfasizza l-ħtieġa urġenti li l-komunità internazzjonali kollha żżid l-appoġġ 
umanitarju min-naħa tagħha b'kont meħud tal-ħtiġijiet tal-Iraq kollu. L-UE u l-Istati Membri 
tagħha kienu minn ta' quddiem fir-rispons umanitarju internazzjonali u ser ikomplu juru 
solidarjetà mal-poplu Iraqi billi jipprovdu għajnuna umanitarja lil dawk li l-aktar għandhom 
bżonn u skont il-prinċipji umanitarji. 

6.  Sabiex tiġi żgurata l-istabbiltà fit-tul tal-Iraq, l-UE temmen li hu essenzjali li l-Gvern tal-
Iraq u l-mexxejja politiċi jipproponu u jappoġġaw il-proċess ta' ġustizzja transizzjonali. Dan 
għandu jinkludi miżuri biex id-Da'esh jagħti kont ta' għemilu fis-sistema ġudizzjarja u biex 
jiġi żgurat li tittieħed responsabbiltà għall-ksur u l-abbużi tad-drittijiet tal-bniedem, inkluż 
id-delitti tal-gwerra, id-delitti kontra l-umanità u l-ġenoċidju kif ukoll għall-atti kontra 
persuni li jagħmlu parti minn minoranzi. Il-provi ta' dawn ir-reati kriminali għandhom jiġu 
ppreservati u dan il-ksur għandu jiġi ddokumentat. L-UE u l-Istati Membri tagħha jinsabu 
lesti biex jappoġġaw lill-Gvern tal-Iraq f'dan il-proċess. F'dan ir-rigward, il-kwistjoni tal-
Ġellieda Terroristi Barranin, b'mod partikolari dawk li jerġgħu lura, għadu jixirqilha 
attenzjoni speċjali. Jibqa' kruċjali li jkun hemm kooperazzjoni u kondiviżjoni ta' 
informazzjoni ma' atturi rilevanti involuti, b'mod li jikkonforma legalment u permezz tal-
mezzi xierqa. L-UE tappella biex l-Iraq jaderixxi mal-Istatut ta' Ruma tal-Qorti Kriminali 
Internazzjonali. L-UE tappella wkoll lill-awtoritajiet Iraqin biex jiggarantixxu proċess 
trasparenti b'rabta mar-rikorsi ġudizzjarji li permezz tiegħu l-assi li jkunu ntilfu jistgħu 
jingħataw lura lis-sidien leġittimi tagħhom. L-UE tisħaq ukoll fuq l-importanza li jiġu 
implimentati programmi li jiddemobilizzaw, jintegraw mill-ġdid u jedukaw lit-tfal li ġew 
reklutati mill-gruppi armati u tosserva li t-tfal huma dejjem vittmi li jeħtieġu appoġġ 
istituzzjonali, soċjali u komunitarju. L-UE topponi l-użu tal-piena tal-mewt f'kull 
ċirkostanza. Hija tappella lill-Gvern Federali tal-Iraq biex jintroduċi moratorju fuq l-
eżekuzzjonijiet u tistieden ukoll lill-Gvern Reġjonali tal-Kurdistan biex jerġa' jdaħħal 
moratorju, bil-ħsieb aħħari li l-piena tal-mewt titneħħa. 

 
7.  L-UE tilqa' l-isforzi li saru mill-Gvern tal-Iraq biex jissodisfa r-rekwiżiti b'rabta mal-

Arranġament ta' Riżerva li għamel mal-FMI. L-UE tissottolinja r-riformi finanzjarji u 
ekonomiċi li huma meħtieġa b'mod urġenti biex l-Iraq ikun jista' jaqbad it-triq ta' rkupru 
ekonomiku, rikostruzzjoni u żvilupp ekonomiku u soċjali sostenibbli. L-UE tinsab lesta biex 
tkompli tikkontribwixxi għall-isforzi ta' riġenerazzjoni ekonomika min-naħa tal-Iraq u biex 
tappoġġa b'mod attiv lill-awtoritajiet Iraqin fil-ħidma tagħhom biex itejbu s-servizzi 
pubbliċi, isaħħu l-governanza inklużiva, jiġġieldu l-korruzzjoni u jiżguraw drittijiet ugwali 
għall-Iraqin kollha irrispettivament mill-etniċità, is-sess, ir-reliġjon jew it-twemmin 
tagħhom, f'konformità mal-Kostituzzjoni tal-Iraq. L-UE tħeġġeġ lill-awtoritajiet Iraqin biex 
iħaffu r-riformi finanzjarji u ekonomiċi. Hija tinsab lesta biex tappoġġa lill-Iraq 
f'koordinazzjoni mill-qrib mal-FMI u l-Bank Dinji fil-proċess ta' implimentazzjoni tar-
riformi meħtieġa biex l-ekonomija tissaħħaħ u tiġi diversifikata li ser jirriżulta 
f'opportunitajiet aħjar għall-ħolqien tal-impjiegi, inkluż għaż-żgħażagħ, li tippromwovi r-
ritorn tal-persuni spostati u li tikkontribwixxi għall-istabbilizzazzjoni tal-komunitajiet lokali 
biex b'hekk tiżdied ir-reżiljenza tagħhom. L-UE tilqa' l-isforzi li saru mill-BEI u l-Iraq biex 
jiffinalizzaw in-negozjati tagħhom rigward ftehim qafas li jiffaċilita l-appoġġ permezz ta' 
self b'terminu twil għall-Iraq. L-UE tkompli tagħti appoġġ qawwi lill-mandat tal-UNAMI. 

8.  L-UE tissottolinja l-importanza tas-sigurtà u l-istat tad-dritt għall-istabilità fiż-żoni meħlusa 
u madwar il-pajjiż kollu. Huwa essenzjali li l-aġenziji tas-sigurtà jtejbu r-relazzjoni tagħhom 
mal-popolazzjoni ċivili. Għal dan il-għan, l-UE u l-Istati Membri tagħha diġà qegħdin 
jipprovdu appoġġ lill-Iraq fis-settur tas-sigurtà, inkluż permezz tat-taħriġ tal-pulizija u l-
appoġġ għall-istrutturi li jiġġieldu t-terroriżmu u l-aġenziji tal-intelligence, kif ukoll taħriġ 
militari fuq bażi bilaterali minn xi wħud mill-Istati Membri. L-UE ser tipprova tikseb 
koerenza ma' sħab internazzjonali oħra biex jintlaħqu aħjar il-ħtiġijiet mal-Awtoritajiet 
Iraqin. B'reazzjoni għat-talba mill-awtoritajiet Iraqin, l-UE qed teżamina l-possibbiltà li tiġi 
skjerata Skwadra tal-UE ta' Konsulenza u Assistenza għar-Riforma tas-Settur tas-Sigurtà 
biex tgħin fl-isforzi ta' riforma f'kooperazzjoni ma' sħab internazzjonali oħra u b'mod 
koerenti magħhom. 

 
9.  S'issa 1.8 miljun persuna spostata internament reġgħu lura fiż-żoni meħlusa. L-UE tilqa' din 

il-kisba importanti. L-UE hi tal-fehma li l-istabbilizzazzjoni taż-żoni meħlusa u r-ritorn tal-
persuni spostati internament u r-refuġjati b'mod sikur, informat, volontarju u 
nondiskriminatorju u f'konformità mal-istandards tal-protezzjoni internazzjonali huma 
kruċjali għall-istabbiltà fit-tul tal-Iraq. L-isforzi ta' stabbilizzazzjoni għandhom jitmexxew 
mill-Iraq, iżda għandhom jiġu appoġġati mill-komunità internazzjonali, inkluż in-
Nazzjonijiet Uniti u kkoordinati magħhom. Għaldaqstant, l-UE tappella lill-Gvern Iraqi, 
permezz ta' djalogu mal-atturi rilevanti kollha u filwaqt li jittieħed kont sħiħ tal-interessi ta' 
komunitajiet affettwati, inkluż il-minoranzi bħall-Jeżidi, l-Insara, u t-Turkmeni, biex jiżgura 
sigurtà effettiva, governanza inklużiva u l-forniment ta' servizzi bażiċi fiż-żoni meħlusa biex 
il-persuni spostati internament ikunu jistgħu jerġgħu lura lejn darhom u biex jiġġieled b'mod 
effiċjenti t-tentattivi ta' inġinerija demografika. Dawn il-miżuri ser jikkomplementaw l-
isforzi li għaddejjin bħalissa biex jerġa' jkun hemm servizzi bażiċi u għajxien inkluż 
permezz tal-Faċilitajiet ta' Finanzjament tal-UNDP favur l-Istabbilizzazzjoni. Permezz tal-
isforzi ta' suċċess f'dan il-qasam l-Iraqin ser ikunu jistgħu jerġgħu lura u jibqgħu fi djarhom, 
biex b'hekk titnaqqas il-pressjoni tal-ispostament fuq il-pajjiżi ġirien. L-UE tappella lill-
Gvern tal-Iraq biex ikompli jikkoopera fil-faċilitazzjoni ta' ritorn dinjituż, sigur u ordnat ta' 
ċittadini Iraqin lejn il-pajjiż ta' oriġini tagħhom f'konformità mad-dritt internazzjonali, 
inkluż il-liġi dwar id-drittijiet tal-bniedem u l-impenji tal-Iraq kif espressi fil-Ftehim ta' 
Sħubija u Kooperazzjoni. Il-Kunsill iħeġġeġ ukoll lill-Kummissjoni u lir-Rappreżentant 
Għoli biex jagħmlu progress fl-iskambji li għaddejjin bħalissa mal-Gvern Federali tal-Iraq 
dwar il-migrazzjoni li jenħtieġ li jkopru l-aspetti kollha tagħha fi sforz konġunt għall-
benefiċċju tat-tnejn. 

 



 

 

10197/17   CD/pmf 7 
ANNESS DGC 2B  MT 
 

10. L-UE u l-Istati Membri tagħha huma fost l-akbar donaturi fil-proċess ta' stabbilizzazzjoni u 
jinsabu lesti biex iżidu l-appoġġ tagħhom. L-UE tieħu sehem b'mod attiv fil-koordinazzjoni 
tal-isforzi ta' stabbilizzazzjoni tal-Koalizzjoni Globali, inkluż bħala l-koordinatur tematiku 
dwar il-Mitigazzjoni tal-Perikli ta' Splużjoni. 

 
11. L-UE tilqa' l-ħidma diplomatika reċenti li saret mill-Iraq mal-ġirien tiegħu. L-UE tħeġġeġ 

lill-pajjiżi kollha fir-reġjun biex isostnu dawn l-isforzi, biex jappoġġaw l-unità, is-sovranità 
u l-integrità territorjali tal-Iraq, u biex jaqdu rwol kostruttiv b'appoġġ għall-
istabbilizzazzjoni u rikonċiljazzjoni ġewwa l-Iraq u fir-reġjun b'mod aktar ġenerali. L-UE 
tissottolinja l-importanza ta' titjib fil-kooperazzjoni reġjonali ekonomika għall-prosperità tal-
Iraq u tal-ġirien tagħha. 

 
12. B'segwitu għall-Istrateġija Reġjonali tagħha għas-Sirja u l-Iraq, kif ukoll għat-theddida mid-

Da'esh, l-UE tibqa' impenjata bis-sħiħ li tappoġġa lill-Iraq biex jirkupra mill-kriżi attwali, 
b'mod partikolari permezz tal-implimentazzjoni tal-Ftehim ta' Sħubija u Kooperazzjoni mal-
Iraq, ladarba jiġi rratifikat b'mod sħiħ, inkluż il-kooperazzjoni b'rabta mad-demokrazija u d-
drittijiet tal-bniedem, il-kummerċ u l-investiment u l-migrazzjoni fl-aspetti kollha tagħha. 

 
13. Abbażi ta' dawn il-Konklużjonijiet, il-Kunsill jistieden lir-Rappreżentant Għoli u lill-

Kummissjoni Ewropea biex fi żmien debitu jippreżentaw l-elementi għal Strateġija tal-UE 
rigward l-impenn b'rabta mal-Iraq. 

